
 
 
 
 
 

MOʻOLELO HĀLĀWAI O KE KOMIKINA NO KA HOʻOLAULEʻA NOʻEAU A 
MOʻOMEHEU PĀKĪPIKA (FestPAC) 

 
PŌʻAKAHI, LĀ 17 MEI, 2021 HOLA 2:30ʻaui 

 
MA O KA ZOOM:  ʻAHA KŪKĀ MA KA WIKIŌ 

 
Nā Lālā Komikina i kū mai: 

Kalani Ka‘anā‘anā, Chair - Keʻena Kuleana Hoʻokipa o Hawaiʻi (HTA) 
Māpuana de Silva - Kaiāulu  
Jarrett Keohokālole - ʻAha Kenekoa o Hawaiʻi  
Jamie Lum - Keʻena Hoʻomohala Waiwai a me ka Hoʻokipa 
  (DBEDT) 
Richard Onishi - ʻAha Lunamakaʻāinana o Hawaiʻi  
Makanani Salā - Ke Kūlanakauhale a Kalana o Honolulu  
Hinaleimoana Wong-Kalu - Keʻena Kuleana Hawaiʻi (OHA) 
 

Nā Hoa Kipa: 
Jacob Aki - Luna Hoʻokaʻaʻke, ʻAha Kenekoa o Hawaiʻi 
Kiele Amundson - Mayor’s Office of Culture and the Arts 
Mamiko Carroll - Kaiāulu  
Hailama Farden - Kaiāulu  
Maka Casson-Fisher - Keʻena Kuleana Hoʻokipa o Hawaiʻi (HTA) 
Karen Ewald  - Ka Hale Hōʻikeʻike Hana Noʻeau o Hawaiʻi 
  Mokuʻāina 
Ilihia Gionson - ʻAhahui Hoʻokipa ʻŌiwi Hawaiʻi  
Jonathan Johnson - Ke Kahua Mokuʻāina o ka Moʻomeheu a  
  Pāheona (SFCA) 
Lynn Martin Graton  - Kaiāulu  
Emalia Keohokālole  - Kaiāulu  
Monte McComber  - Kaiāulu  
Michi Moore - Kaiāulu  
Aaron Salā - Ke Kulanui o Hawaiʻi/Royal Hawaiian Center 
Malia Sanders - ʻAhahui Hoʻokipa ʻŌiwi Hawaiʻi  

 
Nā Limahana: 

Margaret Ahn - Loio Kuhina 
Marlene Hiraoka - DBEDT 
Timothy Tiu - DBEDT 
Scott Tome - DBEDT 
Selma Malcom 

Nā Mili: 

Snowbird Bento - Kaiāulu 
 
 

HOʻOMAKA 
Hoʻomaka ka Luna Hoʻomalu ʻo Kalani Kaʻanāʻanā ma ka hola 2:34ʻaui ma o ke aloha ʻana aku 
i ka poʻe ma ka ZOOM a Facebook Live. 
 
Noi ka Luna Hoʻomalu Kaʻanāʻanā iā Mr. Keohokālole e hoʻolauna iā Ms. Emalia Keohokālole 
a hoʻolauna akula ʻo ia iā Ms. Keohokālole, ʻo ia ka wahine o ka ʻohana Keohokālole a nāna nō i 
mālama i ka wehena.  
 
Mahalo ʻo Ms. Keohokālole i nā Lālā Komikina no ko lākou ʻauamo ʻana i nā kuleana o ka 
Hoʻolauleʻa. Hoʻomau ʻo ia i ka hoʻolauna ʻana iā ia iho ma o ka hōʻike ʻana aku no ko lākou ʻo 
kona ʻohana hānai ʻia ma ke kai kūʻono o Kāneʻohe, a he kahakai one ʻeleʻele hoʻi kona ma mua, 
ʻo Nāonealaʻa hoʻi. ʻO ia ʻāina nei ke kuleana o ke aliʻi nona ka inoa ʻo Laʻamaikahiki i noho ma 
laila ma ke kenekulia 13. Ma ka makahiki 1737 ua lōkahi lākou me ka maluhia, ʻo Laʻamaikahiki 
hoʻi a me nā aliʻi ʻē aʻe o nā ʻāina e puni ana ia wahi ma Nāonealaʻa i mea e laʻa ai kēia wahi. Ua 
nui ka hauʻoli o lākou a pau ma ia wā. ʻO ia kahi a Ms. Keohokālole i hānai ʻia ai a ʻo ia kahi i 
ʻohi pū ʻia ai ka limu ʻeleʻele, nā ʻano iʻa like ʻole, a me nā mea ʻai like ʻole ʻē aʻe. I mea e 
hoʻohanohano i ia wahi laʻa nei, nā aliʻi o ia ʻāina, a me kā lākou ʻae like maluhia, ua haku ka 
ʻohana Keohokālole i mele. A ua oli aku nō ʻo Ms. Keohokālole i ua mele nei. 

 
Nui ko ka Luna Hoʻomalu Kaʻanāʻanā mahalo iā Ms. Keohokālole a pēia pū me nā Lālā 
Komikina ʻē aʻe. Hōʻike pū ʻo Ms. Salā i ke kūpono o kona moʻolelo ʻana mai i ia moʻolelo nei 
ʻoiai e kono ʻia ana ka poʻe a pine ka Pākīpika i Hawaiʻi no ka Hoʻolauleʻa. 
 
ʻŌLELO HOʻIKE A KA LEHULEHU 
Wehe ka Luna Hoʻomalu Kaʻanāʻanā i ka papahana i ka lehulehu e hoʻopuka manaʻo no ka papa 
manawa o kēia hālāwai. ʻOiai ʻaʻohe mea i hoʻopuka ʻia, ua hoʻoholomua ʻo ia i ka hālāwai. 
 
ʻĀPONO I KA MOʻOʻŌLELO HĀLĀWAI 3 MEI 2021 
Ua kaʻakaʻahiki a nāʻana ʻia ka moʻolelo hālāwai aku nei e nā Lālā Komikina. Noi ka Luna 
Hoʻomalu Kaʻanāʻanā e ʻāpono ʻia ua moʻolelo hālāwai me e like me ka mea i hoʻopaʻa mua ʻia, 
ʻaʻohe loli. ʻAe ʻia e nā Lālā Komikina ʻo Lum me de Silva a noi ihola lāua e ʻāpono kūhelu ʻia 
ma o ke koho pāloka e ka Luna Hoʻomalu Kaʻanāʻanā, Ms. de Silva, Ms. Lum, Ms. Wong-Kalu, 
Ms. Salā, Mr. Keohokālole, me Mr. Onishi. Ua lōkahi ko lākou ʻāpono ʻana. 
 
HĀPAI A KOHO I KA HOPE LUNA HOʻOMALU O KE KŌMIKINA 
Hōʻike ka Luna Hoʻomalu Kaʻanāʻanā no ko lākou hāpai a kūkā ʻana i ke kumuhana ʻo ka Hope 
Luna Hoʻomalu ma ka hālāwai aku nei a hoʻokahi wale nō inoa i hāpai ʻia no ua kūlana nei, ʻo 
Ms. Salā nō hoʻi. Eia naʻe, ua makemake ka Luna Hoʻomalu Kaʻanāʻanā e wehe i ka papa 
manawa no ko lākou kūkā hou ʻana ma kēia hālāwai inā he mau manaʻo hou aku paha ko kekahi. 
ʻOiai ʻaʻohe, hoʻoholomua ʻo Ms. Lum i ka wā hōʻike manaʻo a hāpai inoa a kākoʻo akula ʻo Mr. 
Onishi a komo ihola lākou i ke koho pāloka kūhelu e pani ai kēia wā hāpai inoa. ʻĀpono hoʻi ka 

Luna Hoʻomalu Kaʻanāʻanā, Ms. de Silva, Ms. Lum, Ms. Wong-Kalu, Ms. Salā, Mr. 
Keohokālole, a me Mr. Onishi. 
 
I loa nō a pani ʻia ka wā hāpai inoa, oi ʻo Mr. Onishi e ʻāpono ʻia ʻo Ms. Salā ʻo ia ka Hope Luna 
Hoʻomalu o ke Kōmikina a kākoʻo ʻo Ms. de Silva. ʻĀpono ʻia kēia kūlana ma o ke koho pāloka 
e ka Luna Hoʻomalu Kaʻanāʻanā, Ms. Salā, Ms. Wong-Kalu, Ms. de Silva, Ms. Lum, Mr. 
Keohokālole, me Mr. Onishi. Ua lōkahi ko lākou ʻāpono ʻana a noi ka Luna Hoʻomalu 
Kaʻanāʻanā iā Ms. Salā inā he mau manaʻo kona. Mahalo ʻo Ms. Salā i nā Lālā Komikina no ke 
koho ʻana iā ia e kū i kēia kūlana a no ko lākou kaukaʻi ʻana ma luna ona. Nui kona mākaukau a 
manaʻolana no ka ʻauamo ʻana i kēia kuleana. 
 
KŪKĀKŪKĀ NO KE KOHO I POʻO HOʻOLAULEʻA A MEA HOʻOHANOHANO 
I pili hoʻi i ke Poʻo Hoʻolauleʻa a Hoʻohanohano hoʻi, ua hoʻomaopopo ka Luna Hoʻomalu 
Kaʻanāʻanā i nā Lālā Komikina no ko lākou kuleana - e noʻonoʻo i nā inoa e hāpai ai no ia 
kūlana nei ma ia hālāwai. Aia nō a loaʻa nā inoa a pau i ka Luna Hoʻomalu Kaʻanāʻanā, a laila e 
kelepona ʻo ia i nā moho a pau e hōʻoia i ko lākou hoihoi. Nui kona manaʻolana e paʻa ia kūlana 
nei ma ka Hālāwai Hapahā ma ka lohi loa.  
 
He kūpono paha ke koho ʻana i ke Poʻo ma mua o ka Luna a Mea Hoʻohanohano no ka 
Hoʻolauleʻa, wahi a Ms. de Silva. Makemake pū ʻo ia e kākoʻo kēia mau kūlana kekahi i kekahi, 
a e ʻimi ʻia ke kaulike ma o ke koho ʻana i kahi kāne a wahine. Ua walaʻau aku nei ʻo ia me Mr. 
Kīhei de Silva a like ko lāua manaʻo - e koho mua i ke Poʻo a laila hoʻi, ka Mea Hoʻohanohano. 
Eia naʻe, e hana ʻo ia e like me ka mea i makemake ʻia e ke Komikina. 
 
Kākoʻo ʻo Ms. Wong-Kalu i ko Ms. de Silva mau manaʻo a hoʻomau akula ʻo ia me ka manaʻo 
mea nui ka hiki i ke Poʻo ke komo i ka hana a hoʻokō. ʻO ka Luna a Mea Hoʻohanohano, ʻo ia ka 
mea e kū ʻelele no ka Hoʻolauleʻa a no ke kaiāulu a poʻe Hawaiʻi. Like kona manaʻo me Ms. de 
Silva no ka pono e hana like ia mau kānaka nei ma ko lāua mau kūlana ʻokoʻa, keu hoʻi ma ka 
ʻike leʻa ʻana i ka pahuhopu o nā kumuhana nui, a ma ka ʻaoʻao kuanaʻike a me ko lāua ʻimi ʻana 
e hoʻokō e like me ka mea pono. 
 
Kākoʻo ka Luna Hoʻomalu Kaʻanāʻanā i nā manaʻo a pau i hāpai ʻia a paipai ʻo ia i nā Lālā 
Komikina e hāpai manaʻo - me ka manaʻo e hoʻopaneʻe i ko lākou hoʻoholo ʻana i kekahi 
hālāwai, ʻoiai ʻaʻole lākou mākaukau e kūka no ke Poʻo ma ia hālāwai nei. Noi ʻo ia i nā Lālā 
Komikina e noʻonoʻo i nā kānaka i kūpono no ia mau kūlana nei i hiki iā lākou ke kūkā ma ka 
Hālāwai Komikina Hapahā. 
 
Hāpai ʻo Ms. Wong-Kalu i ka manaʻo e hoʻomākaukau ʻia ka papa manawa o kēlā me kēia 
hālāwai ma kekahi ʻano kūhelu i hiki i nā Lālā Komikina ke kūkā i nā kumuhana kikoʻī e like me 
ka mea pono. E nānā hou ana ka Luna Hoʻomalu Kaʻanāʻanā i ke ʻano i kūkulu mua ʻia ka papa 
manawa a me kona mau kumuhana i hiki ai iā ia ke hoʻonohonoho hou, me ke kōkua ʻo Ms. 
Ahn, i hiki iā lākou ke holomua ma ke ʻano i kūpono ai ko lākou kūkā ʻana. Eia hou, inā nō 
pūlima ʻia ke kānāwai e ke Kiaʻāina Ige a hoʻolōʻihi hou ʻia ke kū ʻana mai o ia Komikina nei, e 
ʻoi aku ana nō ka lumi e kūkā e pili ana i nā kumuhana ma waho o nā hālāwai Komikina kekahi, 
inā nō kūkā hou ʻia ma ua mau hālāwai Komikina nei ma hope pono mai. 

KŪKĀKŪKĀ A HOʻOHOLO NO KA HOʻOKULEANA I KA HOʻOULU KĀLĀ I KA 
LUNA HOʻOMALU A I ʻOLE KĀNA MEA I HOʻOKULEANA ʻIA 
Hōʻike ka Luna Hoʻomalu Kaʻanāʻanā i ka hāpai ʻia o kēia kumuhana ma ka hālāwai aku nei iā 
lākou e kūkā ana i ke noi kālā maiā ANA a me nā ʻoihana ʻē aʻe. I ʻike ka poʻe, ua noi ʻo ia i nā 
Lālā Komikina e kū ʻo ia, ʻo ia ka mea nāna e ʻāpono a pūlima i nā palapala noi me ka manaʻo e 
kākoʻo piha ke Komikina iā ia.  
 
Noi ʻo Ms. Lum i ka ʻāpono kūhelu ʻia ko ka Luna Hoʻomalu a i ʻole paha kāna ʻelele e noi kālā 
a hoʻopaʻa i nā mea kākoʻo. Kākoʻo ʻia na Mr. Keohokālole.  
 
Nīnau akula ʻo Mr. Onishi inā ua hopohopo paha ko ke keʻena AG no ia ʻano hoʻoholo ʻana, keu 
hoʻi inā e pono ana lākou e koho a ʻāpono kūhelu i kahi ʻelele no ia kuleana nei. Hōʻike ʻo Ms. 
Ahn no ko ke Komikina mana ma luna o ia hoʻoholo ʻana a nīnau akula ʻo ia i ka Luna 
Hoʻomalu Kaʻanāʻanā inā ua noʻonoʻo ʻo ia i kekahi e kū mai i ia kūlana ʻelele nei. Hāpai aʻela 
ʻo ia i ka RFI a me ke ʻano e hoʻomākaukau ʻia ke kāmua o ia palapala nei e ka limahana ʻoiai 
ʻaʻole makemake ʻo ia e lohi ka hana. Inā ua hiki iā ia ke hoʻokuleana aku a hoʻokaʻawale i nā 
kuleana e hoʻokō, he kōkua nui. Eia naʻe, nona ke kuleana e makaʻala pono. 
 
ʻAʻohe hōʻole ko Mr. Onishi i ko ka Luna Hoʻomalu makaʻala ʻana i ia hana nei inā nō ʻo ia 
pūlima ma ka ʻaoʻao o ke Komikina holoʻokoʻa, ʻoiai ʻaʻole ʻo ia ʻoluʻolu i ka manaʻo e pūlima 
ʻia ia mau palapala noi kālā e kāna ʻelele. Eia naʻe, inā palapala kūhelu ʻia ma ka palapala noi 
kālā kēia ʻelele nei ma ke ʻano he kanaka kūhelu o ka ʻaelike, ua hiki nō iā ia ke pūlima e like me 
ka mea i palapala ʻia ma ia ʻaelike nei. Noi ka Luna Hoʻomalu Kaʻanāʻanā iā Ms. Lum inā ua 
hiki iā ia ke holoi i ka ʻōlelo “designee” mai kona mea i palapala mua ʻia iā lākou i hoʻoholomua 
a ʻāpono aku i ia kūlana nei. Hoʻoponopoo akula ʻo Ms. Lum a hōʻoia ʻo ia i kāna hana ʻana pēlā 
a kākoʻo akula ʻo Mr. Keohokālole i ia loli nei.  
 
Mālama ʻia kekahi koho pāloka no ka ʻāpono ʻana i ke kū ʻana mai o ka Luna Hoʻomalu 
Kaʻanāʻanā ʻo ia ka mea nona ke kuleana e pūlima i nā palapala noi kālā. Kākoʻo a ʻāpono ʻia e 
ka Luna Hoʻomalu Kaʻanāʻanā nō, Ms. de Silva, Ms. Lum, Ms. Wong-Kalu, Ms. Salā, Mr. 
Keohokālole, a me Mr. Onishi. Lōkahi ko lākou ʻāpono ʻana.  
   
KŪKĀKŪKĀ A HOʻOLOLI I KA MOʻOHELU HOʻOLAULEʻA 
A holomua akula lākou i mua i kahi kumuhana ma ka papa manawa o ka hālāwai. Hōʻike ka 
Luna Hoʻomalu Kaʻanāʻanā i ka loaʻa ʻole o nā limahana i nā noi e hoʻoponopono i ke kāmua o 
ka moʻohelu kālā i hoʻomākaukau mua a kaʻana ʻia ma kēlā hālāwai aku nei. No laila, nīnau 
akula ʻo ia inā ua pono hou ka manawa i nā Lālā Komikina no ka noʻonoʻo hou a hāpai manaʻo.  
 
Hāpai aʻela ʻo Ms. Salā no kekahi māhele kikoʻī o ka moʻohelu kālā, ʻo ia hoʻi no ka ʻaoʻao 
palekana a makaʻala ʻana i ka poʻe ma kahi e mālama ʻia ai nā hanana - he pono ko lākou 
hoʻoholo mua ʻana inā he wahi ma waho a i ʻole paha ma loko o ka hale no ke Kūlanakauhale o 
ka Hoʻolauleʻa. Ua kūpono nō paha ʻaʻole paha ia huina kālā nei.  
 
Makemake ka Luna Hoʻomalu Kaʻanāʻanā e ʻoluʻolu ke Komikina i ka moʻohelu kālā honua, eia 
naʻe ʻike ʻo ia e loli ana paha ma ka hoʻoholomua ʻana i ka hoʻolālā ʻana. Kū ai ʻo Ms. Lum ma 
ka ʻaoʻao o DBEDT a hoʻomaopopo akula ʻo ia i poʻe no ko lākou hoʻi hou ʻana a nānā i ka 

moʻohelu kālā a noʻonoʻo i nā ʻano kūpono e hoʻololi paha i nā heluna i pili hoʻi i ka pōʻaiapili a 
e hōʻike ʻo ia i ko lākou manaʻo i ke Komikina ma kahi hālāwai, ʻoiai no lākou ia kuleana ʻo ke 
kuhina waiwai. ʻIke ʻo Mr. Onishi i ke ʻano nōhie o ia moʻohelu kālā nei ʻoiai he hoʻomaka wale 
nō ia. A ma muli o kēlā, ʻike ʻo ia e loli ana paha kekahi ma ka holo ʻana o ka manawa a 
hoʻoholomua ʻana i ka hoʻolālā ʻana. Hōʻike ʻo ia i ke koʻikoʻi o ka hoʻomākaukau ʻana i ke ʻano 
e hoʻolako ʻia ke kālā. ʻO kekahi manaʻo i hāpai mua ʻia no ka Hoʻolauleʻa 2020, ʻo ia hoʻi 
kekahi hoʻoulu kālā ʻoihana, eia naʻe ua hōʻike nā ʻoihana i ka lawa ʻole o ka manawa e hoʻoulu 
i ke kālā i pono ai. He wā kūpono nō paha kēia e hoʻi hou i ia manaʻo a i ʻole paha e kāhea i ia 
mau ʻoihana nei a noi i ko lākou mau manaʻo no ko lākou pahuhopu kālā, apwa. Pono naʻe lākou 
e hoʻoholo inā ua hiki ʻoiaʻiʻo nō iā lākou ke hoʻoulu i ka heluna kālā a lākou e makemake ana. 
Hōʻike ka Luna Hoʻomalu Kaʻanāʻanā i ko lāua ʻo Ms. Lum hoʻomākaukau ʻana i kāmua RFI no 
ke noi kālā ʻana.  
 
KŪKĀKŪKĀ NO KA HOLOMUA O NĀ LALO KŌMIKE ME NĀ PALAPALA KAHUA 
HOʻOLAULEʻA 
Hōʻike pū ka Luna Hoʻomalu Kaʻanāʻanā i ka loaʻa o nā palapala kahua hoʻolaulea iā ia - kekahi 
mai ka Hale Aliʻi ʻIolani a kekahi aku mai ka Hale Hālāwai ʻo Hawaiʻi. Noi ʻo ia iā Mr. Tome e 
hoʻouna aku i ia mau palapala nei i nā Lālā Komikina. Noi ka Lua Hoʻomalu Kaʻanāʻanā i nā 
Lālā Komikina e hāpai manaʻo, keu hoʻi no nā mea a lākou e hopohopo ana, ʻoiai ʻo kēia ka 
manawa kūpono e hāpai ai i ia mau nīnūnē.  
 
Hōʻike ʻo Ms. Salā i ka loaʻa o nā palapala i ke Kūlanakauhale a Kalana o Honolulu, eia naʻe, 
ʻaʻole lākou i hoʻouna i nā palapala i hoʻopihapiha pono ʻia i ke keʻena. Eia naʻe, ua hōʻike nā 
keʻena i ka hopohopo no ka lōʻihi o ka hoʻopaʻa ʻia o nā kahua - e laʻa hoʻi me kekahi mai Iune 1 
a i Iune 17, 2024, keu hoʻi no ʻĀina Moana a me ka Pāka ʻo Ala Moana. Hoʻomaopopo pū ʻo 
Ms. Lum no ka pono e hoʻomaopopo ʻia nā papa kaiāulu e nā keʻena ma mua o ke kaʻakaʻahi 
ʻana aku i nā palapala ʻae. E ʻike ʻia ana nō nā pilikia me ke noi ʻana i ka ʻāpono ʻia o ka wā a 
lākou e noʻonoʻo ana. Inā he noi ia no hoʻokahi hanana, ʻoi aku paha ana ka maʻalahi o ka 
ʻāpono ʻana. Hōʻike pū ʻo ia i ka hōʻemi ʻia o ka wahi hoʻokū kaʻa ma ʻĀina Moana. Hōʻike ʻo 
Ms. Salā i kona pono e hoʻomaopopo mua i nā keʻena no ia mau noi. ʻO kekahi mea e noʻonoʻo 
ai, ʻo ia hoʻi nā wahi e mālama palekana ai i ka ʻukana e kūkulu a waiho ʻia ma ia mau kahua 
nei.  
 
Hōʻike ʻo Ms. de Silva i ke ʻano o ka lawe ʻana o ka poʻe i ko lākou ʻukana me lākou ma ka 
haʻalele ʻana i ka hanana, ʻo ia kāna i ʻike ai ma nā Hoʻolauleʻa o mua. Hōʻike pū ʻo ia no ka 
makemake o nā kānaka noʻeau Hawaiʻi a me nā kānaka noʻeau o nā ʻāina ʻē aʻe e lawe i kā lākou 
mau mea ma ka pau ʻana o ka hanana ma mua o ka waiho ʻana ma ke kahua. ʻO ko lākou kuleana 
kēia - ʻaʻole e waiho i kā lākou mau mea iā lākou e neʻe ana mai kahi kahua a i kekahi.  
 
Hōʻike ka Luna Hoʻomalu Kaʻanāʻanā no ke kumuhana ʻo ka hālāwai o ka lā 7 o Iune, 2021 ʻo ia 
hoʻi ka Hālāwai Hoʻolālā Hapahā. No laila, nīnau ʻo ia inā ua lawa anei ka manawa no ka 
hoʻoholo ʻana i nā kahua ma ia hālāwai nei. I ko Ms. Salā manaʻo, ua kūpono ko lākou komo 
hohonu hou aku i kēia kumuhana ma ia hālawai nei, keu hoʻi ma ka ʻaoʻao lāliʻi. Hōʻike ka Luna 
Hoʻomalu Kaʻanāʻanā iā hoʻouna hou ʻia nā palapala ma mua o ia hālāwai nei ma ka lā 7 o Iune, 
he maikaʻi inā hiki i ke Komikina ke koho pāloka a hoʻoholo i nā kahua ma ia hālāwai nei. 
Hopohopo ʻo ia i ka lawa o ka manawa e kūkā me ke kaiaulu ma kahi kokoke i ia mau kahua nei 

ʻoiai makemake ʻo ia e noi ma ke ʻano kūpono a ʻae i ka poʻe e hāpai manaʻo no ko lākou pono. 
Kaʻana aku ka Luna Hoʻomalu Kaʻanāʻanā i ka loulou no ko ka Hale Hālāwai ʻo Hawaiʻi 
kahuapaʻa: www.meethawaii.com no ka poʻe e pono ana e hoʻohana i kahi lumi ma ia hale 
hālāwai nei. Noi ʻo ia i nā Lālā Komikina e kele aku ma ua kahuapaʻa nei e ʻike i ka nui kānaka i 
hiki ke komo i kēlā me kēia lumi a e nānā pū i nā lāliʻi ʻē aʻe e pono ai ko lākou hoʻopihapiha 
pono ʻana i nā palapala. E hoʻouna ʻo Mr. Tome i ka loulou a me nā palapala kahua i 
hoʻopihapiha pono ʻia ma ka manawa like. 
 
HOʻOLĀLĀ I KA HĀLĀWAI HAPAHĀ 7 IUNE 2021 
No kekahi hālāwai, makemake ka Luna Hoʻomalu Kaʻanāʻanā e kūkā ʻia nā kahua, ka moʻohelu 
kālā, ke noi kālā a me nā ʻano hoʻoulu kālā like ʻole ʻē aʻe, a me ke koho ʻia o Poʻo a me ka Luna 
a Mea Hoʻohanohano no ka Hoʻolauleʻa. Makemake pū ʻo ia e nānā i ka Papa Hana 2021 a e 
hoʻoholo i nā kuleana a pahuhopu, a me nā lalo kōmike; ka hana e pono e hana ʻia, ka hana e koe 
nei, a me nā mea ʻē aʻe e pono e hoʻokomo ʻia ma ka papa hana. Hāpai hou ʻo Ms. Wong-Kalu i 
ka manaʻo e hoʻolaulā i ka ʻōlelo ma ka papa manawa hālāwai i hiki i ke Komikina ke hālāwai e 
like me ka mea pono me ka nalo ʻole o ka manaʻo nui i ke kaiulu. E kōkua ana ʻo Ms. Ahn i ka 
Luna Hoʻomalu Kaʻanāʻanā ma ka hoʻololi ʻana i kēia ʻōlelo.  
 
Hōʻike ʻo Ms. de Silva i kona makemake e hui kino ke Komikina i kekahi lā. Pane akula ka Luna 
Hoʻomalu Kaʻanāʻanā me ka manaʻo ua hiki nō ke mālama ʻia nā hālāwai hui kino ma ka Hale 
Hālāwai ʻo Hawaiʻi a ua hiki nō ke hoʻomākaukau ʻia no ka poʻe e komo ana ma o ka Zoom a 
Facebook Live kekahi. Nīnau ʻo ia iā Ms. Ahn inā ua hiki nō ke mālama ʻia nā ʻano ʻelua. Hōʻike 
ʻo Ms. Ahn iā ia i ka loaʻa o ke kānāwai i hoʻouna ʻia i ke Kiaʻāina Ige e pūlima a e hōʻike hou 
ʻo ia i ka Luna Hoʻomalu Kaʻanāʻanā i ka ʻōlelo ma ia kānāwai nei ke hōʻoia ʻo ia. Hāpai pū ʻo 
Mr. Keohokālole i ka manaʻo e mālama i nā hālāwai ma ka Hale ʻAhaʻōlelo kekahi, ʻoiai ua hiki 
ke mālama ʻia nā ʻano ʻelua kekahi. ʻOiai pani ka Hale ʻAha ʻŌlelo i kēia manawa, e wehe hou 
ʻia ana paha ka hale ma ka hapahā ʻekolu a ʻehā. 
 
ʻŌLELO HOʻIKE A KA LEHULEHU 
Wehe ka Luna Hoʻomalu Kaʻanāʻnā i ka hālāwai i ka lehulehu e hāpai manaʻo. ʻOiai ʻaʻohe mea 
i hoʻopuka ʻia, hoʻopaʻa ʻana i kekahi hālāwai. 
 
HA HOʻOPAʻA HĀLĀWAI – PŌʻAKAHI, 7 IUNE 2021 
Hoʻopaʻa ka Luna Hoʻomalu Kaʻanāʻanā i kahi hālāwai, ka Hālāwai Hoʻolālā Hapahā hoʻi,  ma 
ka lā 7 o Iune, 2021 mai ka hola 2:30ʻaui a i ka hola 5:00 o ke ahiahi. 
 
HOʻOKUʻU 
Hoʻokuʻu ʻo Luna Hoʻomalu Ka‘anā‘anā i ka hālāwai ma ka hola 3:25ʻaiu.    
 
Me ke aloha e waiho ʻia nei, 
 
  
       
         05/19/21    
Kalani Ka‘anā‘anā      Lā 
Luna Hoʻomalu 


